
SUJET:

Adie Zitterbriggli

? ? ? ? ? ? ? ? ? ?

Bisch du bressiert und bisch im Drugg,
gang nur nie iber d'Dalbebrugg,
jo nit, wenns stirmt und gwitteret,
s'isch gruusig, wie si zitteret!

Wo mir vor nynzäh Johr am Rhybord unde
die Zitterbrigglivärs gebore hänn,
hätts nit emol dr Uri GeIler usegfunde,
dass si hit nonemol e Sujet gänn.

Denn das ka ain scho no erbittere,
wenns heisst, die Wägwärfbrugg nutzi kai Drägg,
si sey defäggt und syg jetz us mit zittere,
kurzum, die Dalbebrugg, die·miess ewägg.

Mir hänn jo soo-n-e Iberfluss an Brugge,
-dr Autifahrer hat die Qual der Wahl –
die lääre Brugge dien en regelrächt bedrugge,
wott er am zwelfi usem Gundeli ins Glingedal.

Nadyrlig hätt dr Abbruch vo däm Briggli
fir dr Finanzcheese sy spezielle Zwägg:
är brächti ändligmol e gresser Stiggli
vo sym Millione-n-Iberschuss ewägg!

Und fir dr Baudepwulli isch's symbolisch,
-me sait, er giengi jetz denn ganz bestimmt –
dass är, däm's nur bim Abriss richtig wohl isch,
esone Minusdänggmol mit in Ruehstand nimmt!

S'isch diggi Boscht, was sich die Magistrate leischte,
drby erfillti d'Dalbebrugg no mänge Zwägg.
Zem Byschbyl fallte ame Match die meischte
Parkplatzsorge – und au fir d'Muschtermäss – ewägg.

D'Brugg kämti au no als Verkehrsschuelgarte
in Frog – an Personal drfir fählts nit.
Us Lörrach dien d'Verkehrshostesse nur druf warte,
dass me-n-e do-n-e neyi Chance git.

D'Semiramis vo Babylon wär nydig,
Kennt si das lääre Zitterbriggli gseh.
Si wurdi syfzge: Jeh, wie wär das sydig
my hängend Gärtli zwische Nostalgie und FCB.

Wenn all die Vorschleeg eych emänd nit gfalle,
so hätte mir e letschte no bereit,
mer gsächte d'Dalbebrugg as Ruhmeshalle
fir mäng Stugg Basler Altstadtkostbarkeit.

Do griegte Kind und Kindeskind e-n-Ahnig,
was mir fir superschlaui Brieder hän,
wo stur und ohni Ahnig vonere Planig
die ganzi scheeni Altstadt abrysse wänn!

Elsbethekirche, Saffre, Märtblatz und 's Theater:
Es schittlet aim, wenn me dra dänggt,
und hindedry kunnt denn e Risekater,
wenn zmitts drin als dr Bulver nimme längt.

Drum bisch bressiert und bisch im Drugg
Gang erscht rächt iber d'Dalbebrugg,
wenn si au no so zitteret,
das Briggli blybt! – Sunscht: s'gwitteret!!

Gang am Fasnachtszyschtig an d'Ladärne-Usstellig
in dr Baslerhalle vo der Muschtermäss. Si isch offe
vom nyni am Morge bis am elfi z'Nacht.

